
Á MESA DO CONGRESO 

 

O deputado do BLOQUE NACIONALISTA GALEGO (BNG), Néstor Rego 

Candamil, adscrito ao GRUPO PARLAMENTAR MIXTO, ao abeiro do 

estabelecido no artigo 185 e seguintes do Regulamento do Congreso, formula as 

seguintes preguntas dirixidas ao Goberno para a súa resposta escrita 

relativas á situación da lagoa de Baldaio en Carballo. 

 

A lagoa de Baldaio é unha zona de grande valor ambiental incluída dentro da 

Rede Natura, así como unha importante área de esparexemento e lecer no medio 

natural do concello de Carballo. Porén, este entorno privilexiado encóntrase 

actualmente nun estado de enorme deterioro, que o concello de Carballo 

cualifica de “emerxencia ambiental” e que mesmo motivou a mobilización dos 

veciños e veciñas do municipio.   

A situación ven causada polo fechamento total da canle que comunica a lagoa 

co mar desde o pasado mes de maio debido á acumulación de sedimentos, o que 

impide o ciclo normal da auga intermareal e provoca un estancamento que 

acelera os procesos de eutrofización e falta de oxíxeno, así como a perda de 

salinidade do espazo, o que causou a aparición de peixes mortos, o cambio de 

cor da auga e presenza de malos cheiros e pragas de insectos.  

A perda de biodiversidade e a degradación da calidade da auga afectan  tamén 

á actividade marisqueira que aínda sofre as consecuencias do fechamento do 

ano pasado e os efectos dos temporais do inverno, co conseguinte impacto na 

economía local.  

Así mesmo, a falta de comunicación co mar e o deterioro da calidade da auga 

ten consecuencias directas tanto no potencial turístico, especialmente nestas 



 
 
 
 

datas de verán con maior afluencia de visitantes, como nas condicións de vida 

da veciñanza que, derivado da insalubridade, padece infestacións de mosquitos 

e malos cheiros.  

O concello de Carballo ten trasladado en diversas ocasións a preocupación polo  

fechamento prolongado da comunicación entre a lagoa e o mar á Dirección Xeral 

de Patrimonio da Xunta, coa que xa mantivo unha reunión en decembro pasado 

para analizar a situación e a adopción de medidas.  

Así mesmo, o concello denuncia que non se trata dun feito illado pois o sistema 

costeiro de Baldaio mostra desde hai anos unha grande inestabilidade debido á 

dinámica da area de bocana, un fenómeno recorrente que xa obrigou no pasado 

a realizar intervencións de emerxencia para reabrir a canle e evitar o colapso.  

Porén, a Xunta agora afirma que segundo os informes dos que dispoñen, non 

recomenda as aperturas mecánicas periódicas pois poderían afectar 

negativamente ao estado de conservación da zona húmida. Contrasta esta 

declaración co feito de que a situación actual é consecuencia, precisamente, da 

actuación humana pola alteración das correntes e a construción de emisarios 

que chegan á lagoa, unhas condicións que aceleran ou inflúen directamente na 

degradación.  

Así pois, é preciso actuar para recuperar o ciclo natural da lagoa de Baldaio 

desde o respecto ao medio ambiente, con medidas  sustentábeis e que sexan 

coordenadas pola distintas administracións implicadas, incluída a Dirección 

Xeral de Costa e o Mar por afectar a dominio marítimo terrestre e tratarse dunha 

zona que está integrada na Rede Natura.  

É preciso, abordar o problema de forma integral e coa participación e 

colaboración das distintas Administracións con competencias na materia, tendo 

en conta o espazo dunar, a dinámica sedimentaria, a entrada de auga, a 

actividade marisqueira e os ecosistemas.  

Polos motivos expostos, o BNG formula as seguintes preguntas dirixidas ao 

Goberno:   

 

1. Coñece a Dirección Xeral de Costa e o Mar do Ministerio de Transición 

Ecolóxica e Reto Demográfico a situación de degradación e de emerxencia 

ambiental que sofre a lagoa de Baldaio no Concello de Carballo? 

 

2. Que medidas prevé adoptar ante o fechamento total da canle ao mar da 

lagoa incluída en Rede Natura mariña, debido á acumulación de 

sedimentos e que está a causar a aparición de peixes mortos e o cambio 

de cor da auga, cos conseguintes procesos de eutrofización, falta de 

oxíxeno e perda da salidade do espazo? 

 

3. Entende que a perda de biodiversidade e a degradación da calidade da 

auga afectan tamén á actividade marisqueira cun tremendo impacto na 

economía local de Carballo? 

 

4. Ten recibido comunicación ou iniciado o diálogo coa Xunta de Galiza para 

abordar conxuntamente e de forma coordinada a situación e analizar as 

posíbeis solucións? 

 

5. Iniciará os contactos coa Xunta da Galiza e o Concello para coordinar a 

adopción urxentes e respectuosas co medio natural que permitan 

restabelecer o fluxo intermareal natural na lagoa de Baldaio co obxectivo 

de recuperar e conservar a súa biodiversidade e ao tempo a actividade 

marisqueira? 

 

6. Comparte que urxe dar unha solución que mellore a calidade ambiental 

e que reduza a contaminación, os malos cheiros e a infestación de 

insectos que afectan negativamente á veciñanza? 

7. Comparte que é preciso traballar nunha solución definitiva e estrutural 

que evite o fechamento periódico da lagoa de Baldaio pola acumulación 

de area na súa desembocadura? 

 

Madrid, a 27 de xullo de 2026 

 

 

Néstor Rego Candamil 

Deputado do BNG no Congreso 

